
22 lět dłujko serbski casnikaŕ
Pawoł Šenkaŕ jo swěśił swój 85. narodny źeń

Gaž wóswěśijo lětosa w oktobrje 
Domowina swóje 100. narodniny, 
pón mógu teke młoge serbske luźe 
w Dolnej Łužycy na to pokazaś, 
až su bejny źěl teje dłujckeje dro-
gi sobu šli. Jaden z nich jo Pawoł 
Šenkaŕ, roźony Depsčanaŕ, něnto 
južo wušej dwa lětźasetka byd-
lecy w Rownem w Slěpjańskej 
wósaźe. Tamkor stej z Chóśebuza 
pśeśěgnułej do domu, źož stej 
bydliłej starjejšej jogo žeńskeje, 
teje znateje dłujkolětneje serbskeje 
radijoweje reportarki, źinsajšneje 
kantorki kupki „Rowniske głose” 
a basnikarki Rože Šenkarjoweje, 
roźoneje Wěrikojc. Slědny tyźeń 
srjodu jo Pawoł Šenkaŕ wóswěśił 
swój 85. narodny źeń, a młoge su 
jomu wutšobnje gratulěrowali. 
Familija a znate a pśijaśele z Row-
nego, ze Slěpjańskeje gmejny – 
na pśikład towaristwo “Njepilic 
dwór” – a teke z Chóśebuza.

Wót Casnika jo dostał wutšobne 
glukužycenja rowno tak ako wót 
nejwušego Domowinskego wjed-
nistwa, a to jo se wón teke zasłužył. 
Pawoł Šenkaŕ ga jo słušał ku tym 
wósobam, kótarež su pó lěśe 1949, 
ako jo chopiła Domowina oficialn-
je źěłaś w Dolnej Łužycy, ned jej 
pśistupili. W jogo rodnej jsy, w 

Depsku, ga běšo se jadna z tych 
prědnych Domowinskich kupkow 
w Dolnej Łužycy załožyła. Tegdy jo 
źěłał w měsće w tekstilnej gótnicy 
ako tkajaŕ, což pak jo se z lětom 1953 
docełego pśeměniło. We tom lěśe jo 
Domowina jogo pósłała na serbski 
kurs do Minakała pla Budyšyna, 
źož njejo se jano w swójej maminej 
serbskej rěcy dalejkubłał, wóseb-
nje w pisanju a cytanju, ale jo se 
tam teke prědny raz wopóznawał 
z historiju a z cełym kulturnym 
žywjenim Serbow. A to wšykno 
jo mógał pón ned w praktiskem 
źěle nałožowaś, do statka stajiś. Jo 
chopił źěłaś 1954 w redakciji No-
wego Casnika kótaryž jo dostał 
1955 swóju licencu a z tym swóju 
samostatnosć, pó tom až běšo se z 
lěta 1947 wudał ako pśiłoga górno-
serbskego casnika „Nowa doba”. A 
tu samostatnosć jo Pawoł Šenkaŕ 
sobu pilnje pśigótował. Jo musał 
wobstaraś za redakciju rumnosć 
a śišćarnju a rěd za redakciju. Jo 
musał dobyś post za roznosowan-
je Casnika. A to nejwažnjejše: Jo 
musał dobyś luźi za redakciju. „To 
jo było wjelgin žurne źěło” – wón 
se domyslijo na ten cas pśed skóro 
60 lětami. W lěśe 1962 jo pón 
pśewzeł do lěta 1973 stawne wje-

dnistwo redakcije pó tom až běšo 
južo wót lěta 1954 casy nawjedował 
redakciju. Za to jo styri lěta dłujko 
pilnje wuknuł na fachowej šuli za 
žurnalistiku. Až do lěta 1976 jo 
źěłał ako Casnikaŕ – to groni do-
gromady 22 lět dłujko. Pśi tom jo 
wón pśecej na to glědał, až jo Cas-
nik kšuśe zwězany z ludom, ze 
swójimi cytarjami a dopisowarja-
mi. Zgromaźiny z cytarjami w Do-
mowinskich kupkach a serbskich 
jsach jo wón wósebnje lubował. 
Byś mjazy luźimi, to jo jogo pśecej 
wabiło. A to wšykno, což jo wuknuł 
we swójom casnikarskem źěle, jo 
było pón w lětach 1976 do 1990, źož 
jo źěłał ako drugi župny sekretaŕ w 
župje Chóśebuz, jomu k pomocy.

A źinsa? Gromaźe ze swóje-
ju žeńskeju pódpěra to serb-
ske a Domowinske žywjenje w 
Rownem, wósebnje w towarist-
wje „Njepilic dwór”. A chopił jo, 
pisaś dopomnjeńki ze swójogo 
dłujkolětnego žywjenja. By było 
wjelgin rědnje, gaby to dalej wjadł, 
kuždy źeń žedne dalšne smužki. 
Pawoł Šenkaŕ ga wjele, wjele wě 
wó tom, což jo se stało a cyniło 
w Domowinskem a  serbskem 
žywjenju w Dolnej Łužycy pó lěśe 
1945. To a druge, wó comž su źinsa 

Pawoł Šenkaŕ jo swěśił 85. narodny źeń. We mjenju Domowiny jo Pětš 
Petrik, zastupny pśedsedaŕ, jubilaroju gratulěrował.  Foto: H. A.

take a druge diskusije, by mógał 
Pawoł Šenkaŕ wuswětliś, stajiś do 
pšawego swětła.

Teke howacej našomu jubi-
larjeju se žednje njewóstuźijo. 
Gromaźe ze žeńskeju ma pśecej 
wjele źěła ze swójim domom, kenž 
jo pó Njepilic dwórje ten drugi 
nejstaršy we Rownem a stakim 
jo ako twarski pomnik šćitany. 
Rad źěła teke we wjelikem gum-
nje a se wjaseli, gaž górki, toma-
ty a druge płody tam derje rostu. 
A za rybami teke jo. Něga jo był 
cłonk Zjadnośeństwa serbskich 
błośańskich ryba rjow, źinsa pak 
stoj to wuźenje ceło prědku. Ze 

swójim susedom sejźi cesto pśi 
gatach blisko Hamora abo hynźi 
a caka na to, až te karpy a druge 
ryby kusyju.

Až pśi wšej tej zaběrje jomu 
teke wjele drugego pśez głowu 
źo, to jo k rozměśeju. Wósebnje 
to, až dej se jogo nowa domow-
nja a z tym teke ceła wjas Rowne 
wótbagrowaś dla wugloweje jamy. 
Wón a jogo žeńska njamóžotej 
se z tym wótnamakaś. Wósebnje 
manźelska w basnjach a spiwach 
se pśeśiwo tomu staja. Tak njama 
jeju žywjeński wjacor jano rědne, 
pśijazne góźinki, ale teke bóžko 
druge.  H. Adam

Se wótwóriś šyršej zjawnosći  
Cłonki  Maśice Serbskeje su se zmakali w Serbskem domje

Zastupny pśedsedaŕ Domowiny Pětš Petrik gratulěrujo Pětš Šurmanoju, 
kótaregož su wótnowotki wuzwólili ako pśedsedarja. Foto: A. D.

Chóśebuz/Cottbus. Slědny pětk 
su se zejšli cłonki  dolnołužyskeje 
Maśice Serbskeje na swójej lětnej 
głownej a wólbnej zgromaźinje w 
Serbskem domje. Pó dnjownem 
pórěźe jo dejała zgromaźina se 
zachopiś z pśednoskom „Historiske 
zwiski mjazy indiskeju a europske-
ju kulturu – nabóžnowědomnostne 
a linguistiske pśirownowanja”. 
Bóžko jo musał młody referent Till 
Vogt ceło krotkodobnje wótgroniś.

Zaskócył jo Maśicny pśedsedaŕ 
a wědomnostny sobuźěłaśeŕ Serb-
skego instituta dr. Pětš Šurman. 
Chóśebuski historikaŕ jo wobjadnał 
100. wrośenicu załoženja Domowi-
ny z fokusom na Dolnu Łužycu. 
Pśibytnym cłonkam a gósćam jo 
dał wótegrono na tśi pšašanja: 1. 
Kótaru rolu su grali Dolnoserby 
pśi załoženju Domowiny? 2. Co-
godla njejo se mógała Domowina 
w prědnych lětach pó załoženju 
w Dolnej Łužycy zakokuliś? 3. 
Cogodla jo se rowno w lěśe 1946 
raźiło, Domowinu w Dolnej 
Łužycy załožyś?

We swójich slěźenjach jo Šurman 
starcył na zajmny material ze 
zawóstajeństwa Bogumiła Šwjele 
a wažne dokumenty z lěta 1946, 
kenž chytaju nowe swětło na 
wuwiśe Domowiny - na pśikład 
w lěśe 1913. Wukopało jo se, až jo 
B. Šwjela rozsudnu rolu grał pśi 
koncipěrowanju profila Domowiny 
a až Górnoserby su se w procesu 
do załoženja Domowiny głownje 
na Górnu Łužycu koncentrěrowali. 
Dr. Pětš Šurman jo dalej powědał 
wó pódermne procowanja 
dolnołužyskich Maśicarjow, w lěśe 
1945 załožyś Domowinu. Akle 
Jurijoju Rjenčoju, pšawiznikoju 

z Budyšyna, jo se 1946 raźiło, pla 
rusojskeje komandantury dostaś 
dowólnosć za załoženje Domowi-
ny. Wón jo rusojski wuměł a jo 
pśišeł do Dolneje Łužyce w na-
dawku Domowiny. Pśi załoženju 
Domowiny w Wjerbnje (8.9.46) 
jo nastało foto, źož jo wón wiźeś 
gromaźe z kopicu drastwyno-
sarkow, z pśedsedarjom Mětom 
Lažkim a drugimi. (Foto jo se w 
multimedialnej prezentaciji poka-
zało).

Pó swójom pśednosku jo pódał 
dr. Pětš Šurman rozpšawu wó 
Maśicnem źěle w Dolnej Łužycy. 
Stawiznarka dr. Teichmannowa 
jo łoni pśednosowała w Cowjem 
a Rudnej wó něgajšnem zgromad-
nem žywjenju Serbow a Nim-
cow. Tuchylu pódpěra Serbski 
muzej w Chóśebuzu, pśirědowaś 
stare knigły w dolnoserbskej rěcy 
wót-powědnej wósaźe a je histo-
riski pšawje zarědowaś. Maśicny 
pśedsedaŕ jo 31.7.2011 lawdaciju 
źaržał k wótwórjenju wustajeńce 
„Wendisches Volksfest mit Trach-
tenschau”. Swěźeń běšo se 1930 
wótměł pśi góźbje 50lětnego 
wobstaśa Maśice Serbskeje. Šur-
man mimo togo pśednosujo w 
ra miku projektowego tyźenja na 
DSG a w ramiku wucby tam pśe-
wjeźo seminary.

Lětosa w aprylu jo se wótměło 
zarědowanje w Dolnoserbskem 
gymnaziumje z młodymi dolno-
serbskimi talentami, kótarež su se 
mytowali w literarnem wuběźo-
wanju Załožby za serbski lud a 
Ludowego nakładnistwa Domo-
wina. Zarědowanje jo pśigótowała 
zastupna pśedsedarka MS Antje 
Kellowa a nawjedowała jo jo dr. 

Christiana Piniekowa, kótaraž 
zastupujo dolnoserbsku MS w 
pśedsedarstwje Maćice Serbskeje. 

„Smy teke zastupjone w kup-
ce ‘Serbske pomniki’ pśi měsće a 
aktiwnje sobu źěłamy w źěłowej 
kupce „Znankstwa serbskeje rěcy, 
kultury a žywjeńskich wašnjow w 
Dolnej Łužycy”, jo Šurman gronił. 
K wěsći jo dał, až ma se stajiś cesny 
kamjeń (Pultstein) za fararja Wy-
lema Nowego na Pódpołnocnem 
kjarchobje w Chóśebuzu a až dej 
row fararja Benjamina Běgarja w 
Wětošowje dostaś cesny status. Do 
rezimeja słuša teke internetny bok 
MS, kótaregož serbskorěcny późěl 
jo se pówušył. 

Na lětnej zgromaźinje jo słow-
nikaŕ Manfred Starosta dał krot-
ki doglěd do źěłabnosći Dolno-

serbskeje rěcneje komisije w lěśe 
2011. „Rěcna komisija jo se łoni 
dwa raza zejšła. Pósejźeni stej se 
pśiwobrośiłej wósebnje ortografi-
skim problemam, rozmjej integrě-
rowanjeju cuzych słow a mjenjow. 
Pśi tom jo se zglucyło, někotare sy-
stematiske problemy dorozwězaś. 
Dalšne temy su se w drugem cyta-
nju wobjadnali a mógu se 2012 w 
tśeśem cytanju wótžognowaś.” 

W diskusiji jo se mjazy drugim 
naraźiło, fachowe abo ludowědne 
pśednoski pó źělach teke w nimskej 
rěcy źaržaś. Maśica ma se wótwóriś 
a swóje pśednosći pórucyś šyršej 
zjawnosći a pytaś dalšnych part-
narjow. Dowěru cłonkow pśi wu-
zwólowanju stej zasej dostałej Pětš 
Šurman ako pśedsedaŕ a Antje Kel-
lowa ako jogo zastupnica. A. D. 

60 lět DSG a 29. 
schadowanka

Na 1. septemberu 1952 jo 
wótcyniła Serbska wuša 
šula Chóśebuz prědny raz 
swóje źurja. Toś ten termin 
jo zachopjeńk wu-spěšnego 
wuwiśa. Šula, kótaraž jo tegdy 
měła mało rědownjow a mały 
kolegium, jo źinsa kšuty wob-
statk w kubłańskej kraji nje 
města. Wušej 600 wuknicow a 
wuknikow jo jich tuchylu na 
modernem Dolnoserbskem 
gym-naziumje, wuwuconych 
wót 55 pedagogow.  Mě šule 
jo program a zawězk.

Kulowate narodniny dosto-
jnje wóswěśiju sobotu, 1. 
septembra 2012, z wjelickim 
zmakanim absolwentow a 29. 
schadowanku, kóta-raž gro-
madu wjeźo něgajšne kaž tež 
něntejšne wukniki, cetarje, 
pśijaśele a spěchowarje toś 
togo wósebnego kubłanišća.

Burstakowy program: 
zeger 14.00–15.00: ramikowy 
program (wjeźenja pśez šulu, 
foto-wustajeńca, spódobne 
roz grono pśi kafeju a tykańcu 
atd.)
zeger 15.0016.00: swěźeński 
akt w awli (kazane gósći)
zeger 17.0018.30: jawišćowy 
program 
zeger 19.0002.00: 29. schado-
wanka z “nA und – liveband”

Pśizjawjenja za event su 
móžne až do 1. awgusta pód 
www.nsg-cottbus.de abo w 
Lodce w Serbskem domje.
Zastup płaśi w pśedpśedańi 
10 € (pónižony 7 €), pśi wja-
cornej kasy 12 € (pónižony 10 
€). Bufet płaśi pśidatnje 18,50 
€ (jano w pśedpśedanku).
 (NSG)/A. D.


